
王姓李氏，諱皋，字子蘭，諡曰成。其先王明，以太宗子國曹，絕復封，傳五王至成王。

嗣封在玄宗世，蓋於時年十七八。紹爵三年，而河南北兵作，天下震擾，王奉母太妃逃

禍民伍，得間走蜀從天子。天子念之，自都水使者拜左領軍衛將軍，轉貳國子秘書。王

生十年而失先王，哭泣哀悲，弔客不忍聞。喪除，痛刮磨豪習，委己於學。稍長，重知

人情，急世之要，恥一不通。侍太妃從天子於蜀，既孝既忠，持官持身，內外斬斬，由

是朝廷滋欲試之於民。上元元年除溫州長史，行刺史事。江東新刳於兵，郡旱，饑民交

走，死無弔。王及州，不解衣，下令掊鎖擴門，悉棄倉實與民，活數十萬人。奏報，升

秩少府。與平袁賦，仍徙秘書，兼州別駕，部告無事。遷真於衡，法成令修，治出張施，

聲生勢長。觀察使噎冒不能出氣，誣以過犯，御史助之，貶潮州刺史。楊炎起道州相德

宗，還王於衡，以直前謾。王之遭誣在理，念太妃老，將驚而戚，出則囚服就辯，入則

擁笏垂魚，坦坦施施。即貶於潮，以遷入賀。及是，然後跪謝告實。初，觀察使虐使將

國良往戍界，良以武岡叛，戍眾萬人。斂兵荊黔洪桂伐之。二年尤張，於是以王帥湖南，

將五萬士，以討良為事。王至則屏兵，投良以書，中其忌諱。良羞畏乞降，狐鼠進退。

王即假為使者，從一騎，踔五百里，抵良壁，鞭其門大呼：「我曹王，來受良降，良今

安在？」良不得已，錯愕迎拜，盡降其軍。太妃薨，王棄部隨喪之河南葬，及荊，被詔

責還。會梁崇義反，王遂不敢辭以還。升秩散騎常侍。

明年，李希烈反，遷御史大夫，授節帥江西以討希烈。命至，王出止外舍，禁無以家事

關我。裒兵大選江州，群能著職，王親教之搏力、勾卒、贏越之法，曹誅五畀。艦步二

萬人，以與賊遌。嘬鋒蔡山，踣之，剜蘄之黃梅，大鞣長平，廣濟，掀蘄春，撇蘄水，

掇黃岡，筴漢陽，行跐漢川，還大肟蘄水界中，披安三縣，拔其州，斬偽刺史，標光之

北山，少隨光化，捁其州，十抽一推，救兵州東北屬鄉，還開軍受降。大小之戰三十有

二，取五州十九縣，民老幼婦女不驚，市賈不變，田之果穀下無一跡。加銀青光祿大夫

工部尚書，改戶部，再換節臨荊及襄，真食三百。王之在兵，天子西巡於梁，希烈北取

汴鄭，東略宋、圍陳，西取汝，薄東都；王坐南方北向，落其角距，賊死咋不能入寸尺，

亡將卒十萬，盡輸其南州。

王始政於溫，終政於襄，恒平物估，賤斂貴出，民用有經。一吏軌民，使令家聽戶視，

奸宄無所宿。府中不聞急步疾呼。治民用兵，各有條次，世傳為法。任馬彝、將慎、將

鍔、將潛，偕盡其力能。薨，贈右僕射。元和初，以子道古在朝，更贈太子太師。

道古進士，司門郎。刺利隨唐睦，徵為少宗正兼御史中丞，以節督黔中。朝京師，改命

觀察鄂岳蘄沔安黃，提其師以伐蔡。且行，泣曰：「先王討蔡，實取沔蘄安黃，寄惠未

亡；今余亦受命有事於蔡，而四州適在吾封，庶其有集。先王薨，於今二十五年，吾昆

弟在，而墓碑不刻無文，其實有待，子無用辭！」乃序而詩之。辭曰：

太支十三，曹於弟季。或亡或微，曹始就事。曹之祖王，畏塞絕遷。零王黎公，不聞僅

存。子父易封，三王守名。延延百載，以有成王。成王之作，一自其躬。文被明章，武

薦峻功。蘇枯弱強，齦其姦猖。以報於宗，以昭於王。王亦有子，處王之所，唯舊之視。

蹶蹶陛陛，實取實似。刻詩其碑，為示無止。

此唐朝作品在全世界都属于公有领域，因为作者逝世已经超过100年，且作品于1931年1

月1日之前出版。

